
Nibda dan it-tagħrif billi nqiegħed għal konsiderazzjoni dak li qal it-teologu J. Fitrzmer 
dwar Kristu fl-Evanġelju ta’ Luqa: “Ir-ritratt ta’ Luqa ma fihx biss fundament sod ta’ duttrina 
kristoloġika, imma hemm dwalijiet u dellijiet ta’ persuna li kultant tidher umana ħafna, 
drammatika, jekk mhux ukoll  romantika”.  Ħalli naraw kemm toħroġ għad-dawl din il-verità.

IL-PERSUNA 

Il-Bniedem Ġesù

L-evanġelista Luqa fir-rakkont 
tal-infanzja, jagħmel xi 
osservazzjonijiet li dawn mhux 
biss jippreżentaw ’il Ġesù bħala 
iben Alla ġġenerat b’opra tal-
Ispirtu s-Santu u mwieled minn 
Marija Verġni (Lq 1,35), imma 
jippreżentah ukoll bħala tarbija 
li għad jikber.  Wara li l-ġenituri 
ħadu ’l Ġesù fit-tempju fejn 
kien hemm ix-xwejjaħ Xmuni 
jfaħħar ’l Alla, u miegħu 
ngħaqdet il-profetissa Anna 
fejn tkellmet dwar it-tarbija, 
Luqa jkompli: “Meta temmew 
kull ma kellhom jagħmlu 
skont il-Liġi tal-Mulej reġgħu 
lura lejn il-Galilija fil-belt 
tagħhom ta’ Nażaret.  U t-tifel 
baqa’ jikber u jissaħħaħ, mimli 
bil-għerf.  U l-grazzja ta’ Alla 
kienet fuqu” (Lq 2,39).
Iċ-ċkejken bambin għadu tal-
maxtura beda jikber, bħalma 
jikber kull tifel ieħor.  Luqa 
jkompli jisħaq dwar il-grazzja 
u l-għerf li ġew mogħtija lit-
tfajjel.  Wara l-ġrajja tat-tempju, 
meta hawn issa Ġesù kellu 
tnax-il sena, Luqa jerġa’ jikteb: 
“Mbagħad niżel magħhom u 
raġa’ mar Nażaret  U hekk Ġesù 
baqa’ jikber fil-għerf, fis-snin 
u fil-grazzja quddiem Alla u 
quddiem il-bnedmin” (Lq 2,52).

Qrib il-poplu

Luqa jqiegħed lil Ġesù ħafna 
qrib tal-poplu, u dan l-aktar 
fejn ikun hemm xi miraklu 
ta’ fejqan.  Fost dawn ta’ min 
isemmi l-fejqan tal-mara 
milwija (Lq 13,10-17) u dik 
bit-tnixxija tad-demm.  Imma 
dak li jaħsadna huwa l-fatt li 

Luqa ma jikteb ebda sentiment 
ta’ ħniena u kompassjoni.  Luqa 
jħalli barra l-mogħdrija lejn 
l-imġiddem, l-istedina għall-
ħniena ta’ dak il-missier li kellu 
ibnu maħkum mix-xitan (Mk 
9,22), kif ukoll il-ħniena lejn 
il-folla (Mk 6,34).
Fir-raħal ta’ Najm imbagħad 
Ġesù għamel eċċezzjoni; dan 
għaliex hekk kif ra lil dik 
l-armla tibki huwa “tħassarha” 
(Lq 7,13).  Din l-attitudni ta’ 
Ġesu lejn l-armla tkompli turi 
aspett ieħor ta’ Ġesu lejn in-
nisa.  U ma dan hemm diversi 
oħra.
Fil-parabbola tas-Samaritan 
it-Tajjeb (lq 10,33) u tal-Iben 
prodigu (Lq 15,20) joħroġ fil-
beraħ il-għan tal-ħniena ta’ 
Ġesù.  Fiż-żewġ każijiet huwa 
Ġesù nnifsu li jġarrab il-ħniena.  
F’din il-parabbola joħroġ fid-
dieher l-attenzjoni sħiħa ta’ 
Ġesu lejn min hu milqut mill-
mard, uġigħ eċċ (Lq 4,18). 
Fil-parabbola tal-iben prodigu  

ix-xwejjaħ Xmuni

huwa Alla stess li juri 
ħniena ma’ dak l-iben 
li rritorna d-dar.  Hawn 
toħroġ beraħ l-imħabba 
ta’ Ġesù lejn il-midinbin.  
L-umanità ta’ Ġesù mhix 
dipendenti minn xi 
sentiment tal-bniedem, 
imma hija taħt il-qawwa 
ta’ Alla l-Missier.  Fl-Atti 
hemm riferenza ċara għal 
dak li għamel Ġesu hawn 
fuq l-art. “Ġesu għadda 
jagħmel il-ġid u jfejjaq 
lil dawk kollha li kienu 
maħkuma mix-xitan, għax 
Alla kien miegħu” (Atti 
10,38).
Sa minn dak il-waqt tal-

magħmudija tiegħu, Ġesù 
ġie midluk mill-Ispirtu 
s-Santu bil-qawwa u li kien 
ifisser li huwa qiegħed ’il 
fuq mill-bnedmin kollha.  
Hekk tidher aktar f ’Ġesù 
s-seta’ divina tiegħu.  Ġesù 
wera interess qawwi lejn 
u mal-bnedmin u dan 
kien jifforma parti mill-
vokazzjoni divina tiegħu.

L-umanità ta’ Ġesù

Hemm riferenza qawwija 
lejn l-umanità ta’ Ġesù 
diġà fil-lista tal-ġeneoloġija 
tiegħu (Lq 3,23-38).  Luqa 
jagħmel riferenza għal-

kwadru tal-antenati ta’ Ġesù 
diġà sa mill-mument dritt 
wara l-magħmudija u l-bidu 
tal-ħajja pubblika tiegħu.  
Ġesù kellu madwar tletin 
sena (3,23) u n-nies kienu 
jaħsbuh iben Ġużeppi.  
B’dan il-mod Ġesù daħal 
fil-lista tal-ġenerazzjoni 
Ġudajka u li din dejjem 
skont Luqa tibda minn 
Adam biex tkompli sa Alla.  
Mela dak li ġie milqugħ fi 
ħdan il-familja tal-umanità 
għandu l-oriġini tiegħu 
f ’Alla.  Hekk l-umanità ta’ 
Ġesù ġiet mgħollija ’l fuq 
minn kull miżura u qies 
ieħor għaliex hija oġġett ta’ 

Is-Samaritan it-Tajjeb

dixxendenza divina.
In-natura tiegħu ta’ 
bniedem toħroġ fil-beraħ 
l-umanità sħiħa tiegħu, bil 
karattru ta’ ħabib sinċier 
mal-bnedmin.  Dan wieħed 
jista’ josservah mill-istejjer 
tal-fejqan kif ukoll mir-
rapporti li Ġesù kellu 
mal-bnedmin.  Ġesù xejn 
ma beża’ imiss l-imxajtna 
(5,13), jew li ħalla lil dik il-
mara bit-tnixxija tad-demm 
tmissu (8,44-48).  Issa din 
kienet meqjusa mniġġsa.  
Ġesu jiddefendi b’qawwa 
kbira d-dixxipli tiegħu, li 
għax kienu bil-ġuħ kielu 
ż-żbul nhar ta’ Sibt (6,1-5), 
ħaġa li l-qassisin biss setgħu 
jagħmluha.
F’jum is-Sibt ukoll Ġesu 
ifejjaq lir-raġel b’idu niexfa 
(6,6-11), u f ’isem Alla 
jagħmilha ta’ difensur 
qalbieni tad-drittijiet 
tal-bnedmin.  Il-kap tas-
sinagoga stagħġeb mhux 
ftit meta f ’jum is-Sibt Ġesu 
fejjaq mara maħkuma 
mix-xitan għal tmintax-
il sena sħaħ (13,10-17).  
Ukoll Ġesu xejn ma ħabbel 
rasu mid-diffikultajiet li 
għamlulu l-għorrief tal-
liġi flimkien mal-Fariżej. 
Għaliex ma riduhx ifejjaq 
raġel marid bl-ilma f ’jum 
is-Sibt (14,6).  Dawn il-
fejqan ta’ Ġesù f ’jum is-
Sibt, huma mera sħiħa tal-
imġiba ta’ Ġesù quddiem 
id-diffikultajiet li għamlulu; 
imma hu aktar ħassu 
obbligat lejn Alla missieru.  
Ġesù ħalla lil dik il-mara 
prostituta taħsillu riġlejh 
minkejja kif osserva Xmun 

il-Fariżew din kienet ta’ 
kondotta ħażina (7,44-46).

Indipendenti 
mill-ġudizzju tal-bnedmin

Wieħed Fariżew stieden lil 
Ġesù għandu u dan aċċetta 
(7,36; 14,1).  Lill-kap tas-
sinagoga Ġajru, li kien 
għadu kemm mititlu t-tifla, 
Ġesù qallu biex isaħħaħ il-
fiduċja u l-kuraġġ (8,50-52).  
L-istess ħaġa għamel Ġesu 
ma’ dak it-tifel li jbati b’tal-
qamar fejqu għal kollox 
(9,42).  Fuq in-naħa l-oħra, 
Ġesù ċanfar id-dixxipli 
għaliex dawn riedu li jinżel 
nar mis-sema fuq ir-raħal 
tas-Samaritani għaliex ma 
aċċettawhomx (9,52-56).  
Ġesù ried ukoll li huma 
jħallu wieħed eżorċist ikeċċi 
xitan dejjem imma f ’isem 
Ġesu; għaliex qalilhom: “La 
żżommuhomx għax min 
m’huwiex kontra tagħkom, 
huwa magħkom” (9,49).  
Dawn huma kollha eżempji 
ta’ tolleranza, ġenerosità u 
attenzjoni li jispikkaw fil-
ħajja ta’ Ġesu.
Dawn ir-rakkonti u 
mirakli kollha qegħdin 
fil-kwadru ta’ kif ġab ruħu 
Ġesu fejn ħabbar dejjem 
il-għana u s-sinjorija ta’ 
Alla.  Kullimkien jidher 
sew l-ambjent uman ta’ 
Ġesù li b’qawwa kbira ħareġ 
għad-dawl Luqa.  Sabiex 
iwassal il-messaġġ tiegħu, 
Luqa jinqeda b’dik il-ġibda 
qawwija favur il-foqra, 
l-batuti, l-imġiddmin, u dan 
mingħajr ma joħloq ebda 
kompromessi mas-sinjuri.  

L-affermazzjonijiet kollha 
ta’ Luqa għandhom għan 
speċifiku li jxandru l-kobor 
tas-saltna t’Alla sa minn din 
id-dinja stess. 

Ġibda ta’ ħniena

Eżempju qawwi ieħor ta’ 
kemm Ġesu kien iħoss 
tassew mal-bnedmin jidher 
fil-ġrajja ta’ Żakkew kap 
tal-pubblikani (19,1-10).  
Billi kien qasir, Żakkew 
ixxabbat u tela’ ma’ siġra 
tal-ġummajs biex jara ’il 
Ġesu.  Dan ħares lejh u 
qallu: “Żakkew, isa, inżel 
minn hemm, għax illum 
jeħtieġli noqgħod għandek”.  
Il-ħarsa li tah Ġesù kienet 
grazzja għal-Żakkew tant li 
laqagħha:  l-oħrajn li kienu 
ma’ Ġesu ikkonkludew 
mod ieħor.  “U jgħidu li 
għand wieħed midneb 
daħal jistrieħ”.  Minħabba 
dan Żakkew iddeċieda li 
jagħti parti ġmielha minn 
ġidu lill-foqra.  Dak il-
ġest uman ta’ Ġesu, wassal 
biex biddel ħajjet Żakkew 
u aċċettah, għaliex huwa 
“wkoll bin Abraham”.  Waqt 
li kien għall-ikla fid-dar 
tal-pubblikan (5,27-30), 
din ukoll hija xhieda oħra 
ta’ mħabbet Ġesù lejn il-
midinbin, anzi kompla 
jissiġilla li huwa “ħabib tal-
pubblikani u l-midinbin” 
(7,34).
Ġesù wera ġibda u 
attenzjoni speċjali lejn 
in-nies sempliċi, umli, u 
foqra ukoll meta dawn għal 
imħabbet Alla jagħmlu 
ċ-ċaħdiet tagħhom bl-ikbar 

intenzjoni tajba.  Fil-ġrajja 
tal-offerta tal-armla (21,1-
4), Ġesù aċċetta dak kollu 
li xeħtet l-armla – anke 
jekk l-għotja kienet tassew 
waħda żgħira.  Din ix-xena 
saret fil-kuntest ta’ kliem 
Ġesu lejn dawn il-għonja, u 
madankollu huma jkomplu 
dejjem irekknu u jżidu l-ġid 
materjali.  U dan jagħmluh 
ukoll b’detriment għall-
istess romol
L-umanità ta’ Ġesu issa 
tidher ukoll fil-passjoni 
tiegħu.  It-talb li għamel 
Ġesù matul dak il-lejl tqil 
u penuż hemm f ’riġlejn 
il-muntanja taż-żebbuġ, fil-
vanġelu ta’ Luqa għandha 
dehra kollha partikolari 
u unika.  Permezz  ta’ din 
it-talba, Luqa jrid jeżorta u 
jħeġġeġ il-komunità lejn ir-
rieda sħiħa t’Alla, biex hija 
tilqa’ u taċċetta l-passjoni 
kif għamel Ġesù.  Huwa 
x-xempju l-kbir ta’ dik ix-
xorti tqila ta’ tbatija, u dan 
għaliex “jeħtiġilna nbatu 
ħafna biex nidħlu fis-saltna 
ta’ Alla” (Atti 14,22).  Iżda 
wara t-talba ħerqana li 
għamel lill-Missier, Ġesù 
ġie kkonfortat minn anġlu 
mis-sema (22,43).  Ħin bla 
waqt “l-għaraq sarlu bħal 
qtar tad-demm iċarċar sa 
l-art”.
Ġesù huwa bniedem li niżel 
sal-qiegħ tat-tbatija u tal-
mewt.  Dak li hemm fl-ittra 
lil-Lhud li Ġesù meta kien 
jgħix fuq din l-art offra talb 
u suppliki b’leħen għoli u 
bid-dmugħ, dan juri kemm 
jaqbel ma’ dak li jiddeskrivi 
dwaru Luqa.  Ix-xena tal-

Getsemani kif jagħtiha 
Luqa tħabbar it-taqbida 
ta’ Ġesu mal-mewt, li 
mbagħad rebaħha bil-mewt 
tiegħu stess.  Ġesu iben Alla 
(22,67-70) huwa l-Messija 
li ma jaqax, għaliex iben 
Alla (22,67-70).  Imma dan 
il-Messija huwa l-bniedem 
tas-sofferenzi, u li bihom 
huwa jibqa’ dejjem qrib il-
bniedem.  Kienu dawn it-
tbatijiet tal-bniedem Alla, li 
feda il-bnedmin tad-dinja.

L-esperjenza tal-Għid

Fid-djalogu li kellu Ġesù 
ma’ dawk iż-żewġ dixxipli 
sejrin lejn Emmaws il-
Ħadd filgħodu (24,13-27), 
Ġesù wera kemm kellu 
komprensjoni lejn id-
dixxipli kollha tiegħu.  Il-
kittieb ifakkar fid-“dwejjaq” 
ta’ dawk iż-żewġ dixxipli, li 
però minn dak li qalulhom 
in-nisa donnu deher xaqq 
ta’ dawl f ’ħajjithom.  Waqt 
dik il-konversazzjoni 
mal-barrani li kien miexi 
magħhom ħallielhom 
ħafna dubji, u fl-istess waqt 
urihom li dak kollu li ġara 
kien diġà mħabbar.  “U 
ma kellux il-Messija jbati 
dan kollu u hekk jidħol fil-
glorja tiegħu?  (24,260)  Din 
hija deskrizzjoni tal-ħajja 
ta’ Ġesu kif ġiet imħabbra 
mil-Liġi, mill-Profeti u mis-
Salmi. Anke Ġesu mqajjem 
mill-mewt għandu fih 
sinjali ta’ umanità sħiħa.
It-tieni taqsima ta’ din il-
laqgħa ma’ Ġesu titkompla 
fid-dar tad-dixxipli ta’ 
Emmaws.  Hawn tidħol issa 

x-xena tal-ikla u li tiftaħ 
orizzonti ġodda.  Din l-ikla 
li bdiet tissejjaħ “fil-qsim 
tal-ħobż” hija aktar minn 
sempliċi kontinwazzjoni 
tal-ikliet ta’ Ġesu hawn 
fuq l-art; eżempju mal-
pubblikani (5,29-32), 
mal-fariżej (7,36-47), mal-
ġemgħa (9,12-17), imma 
fuq kollox hemm dik tal-
aħħar ikla li Ġesu għamel 
mad-dixxipli (22,14-20). 
F’din l-aħħar ikla ta’ Ġesu 
fejn huwa qiegħed il-ħobż 
u l-inbid bħala l-ġisem 
u d-demm imxerred 
għalikom, Ġesù ordna lil 
dawk ta’ madwaru biex 
jagħmlu dak il-ġest b’tifkira 
tiegħu (22,19).  Hekk Ġesu 
bena il-pont biex issa f ’kull 
ċelebrazzjoni ewkaristika 
jkun hemm dak li jsejħulu 
“l-qsim tal-ħobż” (Atti 
2,42.46; 20,7-11), frażi 
teknika li tfisser u torbot 
magħha ċ-ċelebrazzjoni tal-
Ewkaristija. 
Din iċ-ċelebrazzjoni 
ewkaristika li saret fid-dar 
tad-dixxipli ta’ Emmaws 
hija mqiegħda fil-kwadru 
ta’ wara l-ġrajja tal-Għid-
Mogħdija:  Mela ħadet 
tifsira kollha kemm 
hi partikolari.  Dik il-
komunità li taqra dak ir-
rakkont issa kellha tagħraf 
li l-Mulej – Kyrios – se jibda 
jingħata f ’kull ikla li tiġi 
mfakkru f ’ismu.  Din il-
ġrajja flimkien mar-rakkont 
ġie mqiegħed f ’teoloġija 
kristoloġika.
 


